Qan və qan izlərinin müayinəsi. Qanın cins, növ və qrup spesifikliyinin müəyyən edilməsi prinsipləri.
Ləkədə qanın təyini. Ləkənin qan ləkəsi olmasının təyini hemoqlobin və onun birləşmələrinin ləkədə aşkar olunmasına əsaslanır. Ən geniş yayılmış müayinə metodlarından spektral və  mikrospektral analizləri misal göstərmək olar. Bu müayinə metodları hemoqlobin və onun birləşmələrinin işıq şüalarını udma zolağının uzunluğuna əsaslanır.
Hemoqlobin və onun birləşmələri özülərinə məxsus udma zolaqları əmələ gətirir. Bu zolaqlar miqdarına, eninə və intensivliyinə görə bir birindən fərqlənir.
Ləkədə qanı təyin etmək üçün hemoqlobin kimyəvi maddələrin təsiri ilə hemoxromogenə və hemotoporfirinə çevrilir, sonra isə alınmış birləşmələrin spektri alınır.reaksiya çox həssas olub, hətta lap kiçik ləkələrin qan ləkəsi olub-olmamasını aşkar etməyə imkan verir. Bunun üçün sadə əl spektroskopundan və mikrospektroskopdan istifadə etmək olar. Köhnə ləkələr yuyulduqdan sonra belə mikrospektral müayinə ilə qanı aşkar etmək mümkündür. Hemoxromogenin və hemotoporfirinin spektrinin alınması ləkədə qanın olmasını sübut edir. 
Ləkənin qan ləkəsi olmasını sübut etmək üçün mikrokristallik sınaqlardan da istifadə etmək olar. Onlardan duzlu turş hemin kristallarının (Teyxman sınağı) və Takayama reaktivinin köməyilə hemoxromogen kristallarının alınmasını göstərmək olar. 
Qanın növünün təyini. Bu müayinə bir tərəfdən istintaq prosesində qanın insana və ya heyvana məxsus olmasını, bəzən isə qanın hansı heyvana məxsusluğunu aydınlaşdırmaq üçün, digər tərəfdən isə qanın qrupunu təyin etməkdən ötrü aparılır. Çünki qanın növünü təyin etmədən qan qrupunu təyin etmək olmaz.
Qanın növünü təyin etmək üçün istifadə olunna sınaq zülal presipitasiya reaksiyasıdır (Çistoviç-Ulenqut,1899-cu il). Presipitasiya reaksiyasında  komponent iştirak edir: qan ləkəsindən alınmış cövhər və spesifik presipitasiya törədən immun serum. Reaksiyanın əsas mahiyyəti ondan ibarətdir ki, qan ləkəsindən alınmış cövhərdən hazırlanmış zülal, həmin zülalı aşkar etmək üçün xüsusi hazırlanmış serumun tərkibindəki zülalla reaksiyaya girərək çöküntü-presipitat əmələ gətirir. Hazırda insan, buynuzlu mal-qara (iri, kiçik), at, donuz, pişik, it, quş zülalı üçün hazırlanmış presipitasiyaedici serumlar istehsal olunur, lakin yadda saxlamaq lazımdır ki, lazım gələrsə başqa heyvanların zülalını presisptasiya edən serumlar da hazırlana bilər. Burun ifrazatında, sidikdə, tərdə və s. zülal rast gəldiyi üçün ləkə sahəsindən hazırlanmış cövhərlərlə yanaşı, nəzarət məqsədilə daşıyıcı əşyanın təmiz sahəsindən hazırlanmış cövhərlərlə də reaksiya aparılır. Insan zülalı üçün hazırlanmış serumla müsbət nəticə alınmazsa, ekspert müxtəlif  heyvanların zülalı üçün hazırlanmış serumla reaksiyanı davam etdirməlidir. 
Qan qrupunun təyini. Qətl, zorlama kimi ağır cinayətlərdə aşkar edilmiş qanın zərərçəkmişə, şübhəli şəxsə mənsub olub-olmamasının aydınlaşdırılması istintaq üçün böyük əhəmiyyət kəsb edir. Bunu nəzərə alaraq cinayətkardan, meyitdən, ləkə sahəsindən, zərərçəkmişdən müayinə üçün götürülmüş qanın qrupu təyin edilir. 
Müayinə olunan meyitin bədəni üzərində xarici qanaxma ilə müşayiət olunan xəsarətlər varsa, qanın qrupunu təyin etmək üçün hökmən qan götürülməlidir. Çünki istrintaq zamanı hadisə yerindən, nəqliyyat vasitələrindən, cinayətkarların və şübhəli şəxslərin paltarları üzərindən qan ləkəsi tapılarsa, meyitdən götürülmüş qanla müqayisəli müayinə edilməlidir. 
Qan qrupunun təyini eritrositlərin üzərindəki aqqlütinogenlərin aşkar edilməsinə əsaslanır. Sağlam şəxslərin qanının tərkibində bir birilə reaksiyaya girən eyniadlı aqqlütinogen və aqqlütinin olmur. Məhz bu əlamətinə görə insan qanı qruplara bölünür. Hələ ana bətnində olarkən, insanda qanın qrup əlamətləri meydana çıxır və bütün ömrü boyu keyfiyyətcə dəyişilmir. Qan ləkələrində və duru qanda aqqlütininlər bir neçə il, aqqlütinogenlər isə daha çox saxlanılır.
Eritrositlərdən başqa aqqlütinogenlər insanın ifrazatlarında, bütün orqan və toxumalarında da olur ki, bu da həmin orqanların hansı qrupa mənsub olduğunu müəyyən edir. Qan qrupları ABO eritrositar izoseroloji sistemə görə (Yanski və Landşteyner) bəzən isə serumların Lyuis, qammaqlobulin sistemlərinə görə müəyyən edilir.
ABO sisteminə görə insan qanı 4 qrupa bölünür: O (I), A (II), B (III) və AB (IV) . Duru qan nümunələrində qan qrupunu təyin etmək üçün eritrositlər və serumlar ayrı-ayrılıqda müayinə olunur. Qan ləkələrini müayinə etdikdə isə daşıyıcı əşyanın təmiz sahəsi ilə kontrol reaksiya aparılır. Qan ləkələrində qan qrupunun təyininin çətinlik törətməsi, daşıyıcı əşyanın qana müəyyən qədər təsir etməsi və ləkədə qanın miqdarının az olması ilə izah edilir. Qan qrupunun təyininin qanın müəyyən bir şəxsə məxsus olduğunu inkar etməyə imkan verir. 
Ata və ananın qan xüsusiyyətlərinin övlada irsən keçməsi məlum olduğundan, atalığın və analığın inkarından, uşaq oğurlanması və dəyişdirilməsi hallarında qan qrupunu təyin etmək üçün durun qan müayinə edilir.
Qanın cinsi mənsubiyyətinin (kişi yaxud qadın qanı) müəyyən olunmasın kişi Y-xromatinin qan hüceyrələrində akrixinlə boyanmasına, qadın X-xromatinin lüminessent mikroskopla aşkar edilməsinə əsaslanır.
Qanın yenidoğulmuşa yaxud yaşlı şəxsə məxsus olduğunu ayırd etmək üçün onların immunoloji və biokimyəvi xüsusiyyətləri əsas götürülür. Yenidoğulmuşlar üçün fetal tipli hemoqlobin (HbF), yaşlılar üçün subyekt hemoqlobini (HbA) xarakterikdir. Uşaq doğulan zaman göbək ciyəsində HbF-in miqdarı 70-80%-ə , 1 ildən sonra isə (1 yaşında) 1-5%-ə bərabər olur (qeyd edək ki, hamilə qadınlarda da HbF-in qanda konsentrasiyası yüksək göstəricilərə malik ola bilər).
